
TEOLOGIESE AGTERGROND VAN GEREFORMEERDE KERKREG

Verskillende artikels die afgelope jaar het aandag gevra vir die 
Kerkorde. Prof. W. v a n ’t Spijker het onlangs in ’n klaskollege lig 
gewerp op die essensiële plek en doel van Kerkorde in ons kerk- 
wees. Hy het die Kerkorde ontleed juis soos dit midde in die kerk- 
hervorming uit die konflik met Rome gebore is — juis toe die Her- 
vormers nie daarmee ’n “ander” of “nuwe” kerk wou konstitueer 
nie, maar die bediening van die middels van genade in die univer- 
sele (katolieke) kerk wou herstel soos God dit bedoel het:

1. Die Kerkorde wil diensbaar wees aan die sola’s van die Kerk- 
hervorming

Die Hervorming plaas die qenade van God sentraal teenoor die 
Roomse sakramentalisme. Dit spreek vanself dat die reformatoriese 
kerkreg ook die bedi^'ninflr van die p'enade van Go'l waarin d'e 
Roomse praktyke gefaal het, wou herstel en reformeer. Toe het dit 
nie gegaan om nuwe kerkstruktuur vorm te gee nie.

Na die Hervorming ontstaan die gedagte dat die kerk ’n groot 
vereniging (college) is. Die Nederlandse Staatsekretaris Jansen het 
die gedagte met sy kerkorde in 1814 in praktyk gebring (Kollegia- 
lisme). Dit gaan uit van (1) vryheid van die gewete (2) onafhank- 
likheid van die gewete van gesag, en (3) ’n demokratiseringsproses 
wat vandag baie sterk is en trag om amp en gemeente gelyk te ska- 
kel. (4) Vandag bring die charismatiese bewegings ’n ander visie op 
amp en gemeente en gee ander antwoorde op die vraag hoe die 
gemeente gestruktureer moet word.

2. Waaraan m oet die Kerkorde beantwoord?
Ons moet daarop let dat Luther op 10 Desember 1520 die bul waarin 
die pous hom in die ban gedoen het, verbrand het. Melanchton het 
die Corpus Juris Coninici (Roomse Kerkwet) daar bo-op gegooi. Dit 
simboliseer ’n totale breuk met die pouslike kerkreg. Die motief ag- 
ter hierdie handeling is om Luther se vertrekpunt, die leer van reg- 
verdigmaking deur geloof alleen so sterk moontlik te proklameer. 
Daarvolgens het iy nie ’n priester tussen jou en God nodig nie. Elke 
g“lowige staan alleen en direk voor God. Vir die Hervormers is die 
kerk ’n kerk van geloof waar die Woord gepreek word. Die Woord 
sê ook die hele volk sal priesters wees (1 Petr. 2).

Die Roomse opvatting oor orde in die kerk bepaal dat iemand 
deur handoplegging in die sakrament van priesterwyding bevoegd- 
heid en bekwaamheid verkry om Christus op aarde te representeer. 
Daardeur staan die priester hoër as ander mense (leke) want hy 
het die mag verkry om Christus in die Mis te offer. Rome is ener- 
syds ’n sakramentskerk. Die standeverskil van die clerus (geeste- 
likes) tov die “leke” gaan terug op die ou Romeinse kultuur met sy 
“ordines” (stande).

Luther en Calvyn sê dat die een wat tot diens in die kerk ge- 
roep word, is nie hoër as die gelowiges nie. Hy ontvang slegs ’n 
opdrag van God om besig te wees in God se orde.
Wat is God se orde?
God se orde is die orde van die Heilige Gees wat van Bo na die 
aarde kom. Hierdie orde verkry ’n mens deur geloof. God stuur ’n 
prediker en wie die Woord glo en aanneem kom tot die orde van 
God (Rom. 10). Kerkorde is gevolglik nie die orde van die Roomse 
Kerk (ordines) nie, maar is wat God doen om sondaars salig te 
maak. Kerkorde hang onlosmaaklik saam met ordo salutis. Kerk
orde bedoel hier nie Die Kerkorde nie.

God is nie ’n God van wanorde nie, maar van vrede. “Alles moet 
egter gepas en ordelik geskied” (1 Kor. 14 :40). Hierdie orde het 
te doen met die orde waarin God dinge wil doen. So het die Refor- 
matore altyd beklemtoon: “Dit het God behaag om deur die dwaas- 
heid van die prediking. . . ” dit en dat tot stand te bring. Hy kon 
anders gedoen het fvgl. hv. by vraag na vroue in die regeeramp BS)
— MAAR ’n bepaalde orde het Hom behaag.

Die begrip orde in die Skrif en in 1 Kor. 14 : 40 het dus abso- 
luut niks met gewone burgerlike orde of ’n smaak vir gewone “orde- 
likheid” te doen nie. Dit verwys nie na ons sin vir ordelike kleredrag, 
bepaalde ordelike voorskrifte of menslike orde-reëls nie. Die orde 
waaroor dit gaan moet in verband gebring word met God se ordo 
salutis. Kan ons die vrae na “orde” waaroor ons dikwels so begaan 
is (bv. grensreëlings, traktementskale, psalmmelodieë, vereistes tov 
“skriftelike” stukke, formele prosedures) in verband bring met hier
die orde van God?
3. Elemente van orde van God in Dordtse Kerkorde
In die DKO word in die eerste afdeling uitgegaan van die dienste 
waardeur God sy heilsplan laat verkondig en bedien. Daarop volg 
die samekomste van die dienaars en kerke met die oog op volvoering 
van hulle roeping. Die derde afdeling handel oor die bediening van 
sakramente en seremonies wat met die heilswerk in verband staan 
en by die prediking aansluit. Laastens volg die dissipline of tug 
waardeur dwaling bestry word om die heilswerk te beskerm.

Elkeen van die onderafdelings wil dus sê: God vergader sy ge- 
meente deur die diens van die Woord (Rom. 10). Hierdie lewende 
Woord skep eenheid. Daardie eenheid is nie die eenheid van die 
Roomse hierargie of van flou burgerlike verenigingsdenke nie. Dit 
hou rekening met hoe die Heilige Gees Gods werk doen.
4. W at is die ordening van die Bedienaar van die Woord?
By Rome beteken die ordening of wyding dat iemand uit die lae van 
die gewone volk uitgelig word en in ’n amp gewy word. By die 
Gereformeerdes beteken die ordening, beroeping en bevestiging 
slegs dat dit die vorm is waarin die opdrag of “deputasie” van God 
om die Woord te verkondig die wettige prediker op legitieme wyse 
voor die gemeente stel. Dit dien dan ook tot vertroosting van die 
Heilige Gees vir die prediker dat hy mag rus op die Woord. Van Ru
ler het gesê dat wanneer die bevestiging plaasgevind het met die

handoplegging — en daarna vrae en probleme opdoem en die predi- 
kant voel om weg te loop — het hy die troos en belofte dat die Hei- 
lige Gees by horn wil bly. Hy kan tog die werk doen omdat God 
horn in die Goddelike orde wil gebruik.

Dit is daarom opmerklik dat die Geref. kerkorde so duidelik 
praat oor die Leer (doctrina). In die Bybel en die Reformasie slaan 
die begrip Leer op die gebeure wanneer God mense gaan onderwys. 
Leer (doctrina) is nie iets staties wat in ’n boekie of ’n Belydenis- 
skrif opgeskryf is nie. Doctrina is prediking wat geskied, plaasvind. 
Die Kerkorde is gevolglik daar om die prediking (inhoud: die Re- 
formatoriese sola’s) ongehinderd te laat deurgaan. In doctrina gaan 
dit om die Bybel te verstaan soos God dit geijee het.

Natuurlik wil die Kerkorde ook die “sakramentsreg” beskerm. 
Die Heidelbergse Kategismus moes in die Kerkorde van Frederik 
van die Palts die dooD deur middel van onderwys aan die nagmaal 
verbind. Jy kan die Woord hoor, maar jy moet die Woord ook kan 
sien in die sakramente (Augustinus).

Die tug wil sondaars ook by die Woord hou. Tug mag nooit be- 
doel om mense kwyt te raak nie, maar moet so bedien word dat dit 
mense trek (vgl. “tug” met Duitse “ziehen”). Selfs die ban wil nog 
na Christus trek.

Die Gereformeerde tradisie is bang vir spiritualisme. Daarom 
moet die tug as dissiplina deur die ampsdraers en kerke saam uit- 
gevoer word. Dissipline kan ook breed of eng vertolk word. Let 
daarop dat dissipline van die Latynse ek ontvang onderwys, wat ek 
opgeneem het, afgelei word. Wie ’n dissipel is, is gedissiplineer.

5. Samevattend
’n Oorsigtelike blik op die Kerkorde maak dit baie duidelik dat 
die Kerkorde daargestel is om die kenmerke van die ware kerk in 
die kerk-wees te vergestalt. Die Kerkorde is bedoel as ’n middel om 
te sorg dat die kerk ware kerk bly, dws mense wat leef by die leer 
van genade alleen, geloof alleen en die Skrif alleen.

DIE OU TESTAMENT
In hierdie uitgawe plaas ons graag ’n paar artikels oor die OT en 
’n antwoord van prof. F. Deist op ’n artikel van prof. F. N. Lion 
Cachet wat vroeër verskyn het. Ons is dankbaar dat In die Skriflig 
so diensbaar kan wpes aan die so hoognodige debat tussen teoloë 
van verskillende “skole”! ’n Mens kan immers niks leer van iemand 
wat met jou saamstem nie.

TWEEDE INDEKS
Die Redaksie kondig die verskyning onder aparte omslag van die 
Indeks op In die Skriflig nommers van die dertiende (Jg. 13) tot 
die sewentiende (Jg. 17) aan. Mev. A. S. Kruger van die Biblioteek 
aan die Hammanskraalse Teologiese Skool het dit goedgunstig saam- 
gestel en verdien daarmee die dank van al ons In die Skriflig ge- 
bruikers.

B.S.

